
 1 

Samkeppni um listaverk við nýjan Landspítala 2023 
 

Sóleyjartorg sem klassísk miðja 
Greinargerð um tillögu 
 
Hugmynd og megininntak 

Sóleyjartorg á að vera svæði þar sem fólki líður vel og getur notið útiveru í áhugaverðu og 
þægilegu umhverfi. Hönnunin tengir gamla og nýja tímann. Umhverfið er gefandi fyrir unga 
sem aldna, jafnt þau sem starfa og nema við spítalann og þau sem koma þangað til að leita 
aðhlynningar eða til að heimsækja þau sem þar dvelja. 
 
Frá upphafi var unnið með hugmyndina um að það þyrfti veglegan, klassískan inngang að 
nýja meðferðarkjarnanum en jafnframt að tengja saman á nútímalegan hátt nýju 
spítalabyggingarnar við aðalbyggingu gamla Landspítalans (hús Guðjóns Samúelssonar, 
vígt 1930, friðað). Í því samhengi er líka lögð áhersla á að minna á sögu læknavísindanna og 
hvaðan þekking okkar í nútímalæknisfræði er komin. Læknavísindin hafa fylgt mannkyninu 
alveg frá upphafi – elstu heimildir um lækningar eru jafnframt vitnisburður um upphaf 
siðmenningarinnar. Á síðustu áratugum hafa orðið stórkostlegar framfarir í læknavísindum 
sem hafa gerbreytt öllu mannlegu lífi, t.d. aukið lífslíkur okkar til muna. Í ljósi mikilvægs 
hlutverks læknavísindanna í sögu og samtíð er hér sett fram tillaga að safni um lækningar og 
lyfjafræði sem yrði staðsett á fyrstu hæð í gamla Landspítalanum. Fyrir framan hann yrði 
blómabeð með íslenskum lækningajurtum. Enn fremur er vísað til þessarar sögu í 
lágmyndum og skúlptúrum víðsvegar á svæðinu. 
 
Hugmyndin miðar að því að búa til sjónarhorn sem beinist frá Sóleyjartorgi í norður, í beinni 
línu að gamla Landspítalanum. Veglegar tröppur liggja frá torginu upp að Hrafnsgötu með 
braut/aðgengi fyrir fatlaða. Skúlptúrveggirnir sitthvoru megin við torgið, við innganginn í 
meðferðarkjarna og við innkeyrsluna í bílakjallarann, skapa trausta umgjörð um Sóleyjartorg. 
Um er að ræða „Versala“-sjónarhorn þar sem horft er frá víðu sjónarhorni í norður og þrengt 
að tröppunum sem liggja upp að gamla Landspítalanum. Með samþættingu samtíma og 
sögu verður til klassísk miðja sem miðlar trausti, öryggi og vellíðan. Í þessari klassísku 
umgjörð um Sóleyjartorg verður gamli Landspítalinn í öndvegi og mun njóta sín í nánum 
tengslum við nýju spítalabyggingarnar í sterklegu og traustu umhverfi sem samt hefur 
nútímalegan léttleika. Miðpunkturinn í þessari sviðsmynd er skúlptúr sem á rætur í sögu 

læknavísindanna. Það blóðkoppur, ílát sem var notað við lækningar fyrr á öldum (e. cupping 
vessel). 
 
Lýsing á Sóleyjartorgi 

     
• 1. Skúlptúrveggur fyrir framan andyrishúsið sem er úr gleri (2 mismunandi tillögur). 
• 2. Skúlptúrveggur fyrir framan innkeyrslu í bílakjallara (2 mismunandi tillögur). 
• 3. Tröppur frá Sóleyjartorgi upp á Hrafnsgötu.  
• 4. Tröppur þaðan upp að gamla Landspítalanum; í blómabeði á milli þeirra verða 

ræktaðar íslenskar lækningajurtir.  
• 5. Skúlptúrgarðurinn á torginu austan megin við tröppurnar. Þar eru þrívíð verk 

(skúlptúrar) sem vísa í lækningaáhöld og tilraunaglös. Garðurinn er þakinn 
úthagatorfi. Einnig verða þar þrjú stór ljósop með lituðu gleri sem veita birtu inn í 
bílakjallara; í þeim er ljós sem lýsir upp garðinn þegar dimmt er. 

• 6. Leiksvæði (með skúlptúrum) við meðferðarkjarna, í horninu bak við anddyri. 
• 7. Stór skúlptúr fyrir framan anddyri meðferðakjarna: blóðkoppur, ílát til lækninga (e. 

cupping vessel). 
• 8. Stigahús samanstendur af fimm einingum: anddyri, lyftuhúsi og stigahúsi og þar að 

auki espresso-bar og litlu eldhúsi (2 mismunandi tillögur). 
• 9. Stallur fyrir fjóra skúlptúra (lækningaglös) úr hvítum marmara (milli stigahússins og 

Burknagötu). 
• 10. Tveir skúlptúrbekkir sem mynda sóleyjar (úr 100% endurunnu plasti, upplýstir í 

myrkri; sjá LOOP https://aart.dk/en/projects/loop). 
• 11. Bílakjallari. Glerskúlptúrar á bogadregna veggnum í innkeyrslu í bílakjallara sem 

kallast á við lituðu formin á skúlptúrveggjunum í tillögu 2. 

Nánari lýsing á einstökum þáttum tillögunnar: 

 

1.1 Skúlptúrveggur við meðferðarkjarna: Tillaga1 
 

 
 

 
 
Þessi veggur verður frístandandi, steyptur úr ljósri steypu, staðsettur 2m frá glerbyggingu 
meðferðarkjarnans. Þrennar dyr eru á veggnum sem leiða inn í anddyrið. Bilið á milli 
veggjarins og meðferðarkjarnans að ofanverðu verður brúað með gleri, svo tilfinningin verður 
að um sé að ræða fordyri. Hæð veggjarins: 9m, lengd: 18,7m, þykkt: 60cm. Veggurinn vísar 
til langrar sögu læknavísindanna með myndum af mismunandi gleráhöldum sem tengjast 
læknisrannsóknum. 

1.2 Skúlptúrveggur við meðferðarkjarna: Tillaga 2 
 

     
 
Veggurinn verður frístandandi, steyptur úr ljósri steypu, staðsettur 2m frá glerbyggingu 
meðferðarkjarnans. Fernar dyr eru á veggnum inn í anddyrið. Bilið á milli veggjarins og 
meðferðarkjarnans að ofanverðu verður brúað með gleri, svo að tilfinningin verður að um sé 
að ræða fordyri. Hæð veggjarins: 8m, lengd: 16,5m, þykkt: 60cm.  
Veggurinn er með átta geómetrískum formum, þar sem litaðir fletir í opunum eru lagðir með 
mósaíkflísum (sjá sýnishorn).  
 

    
 
Létt yfirbragð verður yfir þessum vegg og lýsing inni í opnu formunum verður áhugaverð 
viðbót þegar dimmt er úti. Eins og í allri tillögunni verður ljós steinsteypa notuð í vegginn.  

2.1 Skúlptúrveggur við bílageymslu: Tillaga 1  
 

 
 
Skúlptúrveggur framan við innkeyrslu í bílakjallara samanstendur af veggjarbrotum í fjórum 
hlutum; á veggnum eru hringlaga op (2-3 á hverjum hluta) og takkar eru ofan á veggum (3-4 
á hverjum hluta). Veggirnir eru 4m á hæð og 4–6m á breidd. 35cm þykkir. 

2.2 Skúlpúrveggur við bílageymslu: Tillaga 2  
 

 
    
Veggurinn er er í 2–3 hlutum og kallast á við skúlptúrvegg við meðferðarkjarna, með svipaðri 
notkun á opnum geometrískum formum, mismunandi litum og mósaíkflísum. Þessi veggur er 
4,5m á hæð, þykkt 35cm (en einingarnar eru misstórar). Eins og í allri tillögunni verður ljós 
steinsteypa notuð í vegginn.  

3. Tröppur frá Sóleyjartorgi upp á Hrafnsgötu 
 

 
 

Tröppur (16m á breidd) liggja frá Sóleyjartorgi upp á Hrafnsgötu; efnið er steinsteypa. 
Tröppurnar eru miðjusettar til að skapa „Versala“-sjónarhorn. Í miðjunni er „sikk-sakk“ braut 
sem er aðgengi fyrir hjólastóla. Hún er skemmtilega tengd inn í skúlptúrgarðinn þar sem er 
lítið útisvæði þar sem hægt er að sitja í ró og næði.  

4. Tröppur frá Hrafnsgötu upp að gamla Landspítalanum 
 

 
 
Tröppur frá Hrafnsgötu liggja upp að gamla Landspítalanum. Þeim er skipt í tvennt með 
blómabeði á milli þar sem verða ræktaðar íslenskar lækningajurtir í bland við smárunna og 
annan vetrargróður. Það er til samræmis við þá hugmynd að í gamla Landspítalanum verði 
sett upp sögulegt safn íslenskra lækninga- og lyfjamuna. Gömlu tröppurnar sem voru við 
gamla Landspítalann eru varðveittar og fá vonandi að njóta sína aftur á upprunalegum stað. 

5. Skúlptúrgarðurinn  
 

   
 
 
Skúlptúrgarðurinn (18m á breidd) á torginu austan megin við tröppurnar og nær alla leið 
niður að bílakjallara. Garðurinn er þakinn úthagatorfi. Þar eru þrír skúlptúrar (1,5–2 m á hæð) 
úr hvítum marmara sem vísa í lækningaáhöld og tilraunaglös. Einnig verða þar þrjú stór 
ljósop með lituðu gleri sem veita birtu inn í bílakjallara; í þeim er einnig ljós sem búa til milda 
lýsingu í garðinum þegar dimmt er. 
 

 
 



 10 

6. Leiksvæði  
 
 

 
 
 
Leiksvæði við meðferðarkjarna, í horninu bak við anddyri. Þar verða þrír skúlptúrar sem eru í 
raun leiktæki fyrir börn. Eitt verkið er í formi fífils, með 11 blöðum, sem er settur saman úr 
gulu graníti (ca. 4,5m í þvermál). Annað verk er lítill gosbrunnur (1,2m í þvermál, 1,3m á 
hæð) með skál úr marmara og ofan á skálinni er form úl áli í líki dropa sem vatnið rennur úr. 
Þriðja verkið er ferkantaður kassi (2m hver hlið) úr sjónsteypu með tröppum svo að unnt er 
að klifra upp á hann. Yfirborð steypunnar verður sérstaklega hannað svo að það sé hvorki 
sleipt né hrjúft; það verður þannig hvorki hægt að renna af þessu leiktæki né meiða sig á því. 

7. Listaverk  

Listaverk á miðju Sóleyjartorgi er stór skúlptúr úr bronsi (5–6 m á hæð) sem stendur í grunnri 
hringlaga tjörn (5m í þvermál). Það er að formi gamalt lækningatæki frá tímum Grikkja og 
Rómverja og var oft kallað blóðkoppur (e. cupping vessel). Upp af því leggur daufa gufu.  
 

        
 

 

8.1 Stigahús: Tillaga 1 
 

 
 

Hugmyndin er að miðjan á stigahúsinu sé miðjusett á torginu, í beinni línu við anddyri gamla 
Landspítalans. Þannig er torgið beintengt við aðalbygginguna.  
Stigahúsinu hefur verið breytt með því að bæta tveimur aukaeiningum við þær þrjár sem fyrir 
voru skv. upphaflegri teikningu. Stigahúsið samanstendur nú af fimm einingum: stigahúsinu 
sjálfu í miðjunni, lyftuhúsi við hliðina á því og anddyrisbyggingu; síðan eru tvær aðrar 
einingar til vinstri: eldhús og espressó-kaffihús. Átta gluggar eru á stigahúsinu, í anda 
glugganna á Tourette-klaustrinu í Frakklandi eftir Le Corbusier. Þar er notað gullinsnið, eins 

og svo oft hjá Le Corbusier (t.d. í ýmsum náttúruformum, mannslíkamanum og kuðungum). 
Það á sérstaklega vel við að nota slík form á þessum stað vegna hlutverks sjúkrahússins. Í 
miðju glugganna eru svipaðar lágmyndir og á skúlptúrveggnum í tillögunni. Þakið á 
lyftuhúsinu er vaxið úthagatorfi. 
Skv. tillögu 1 er stigahúsið úr gleri þannig að unnt er að sjá í beinni línu á stóra skúlptúrinn 
fyrir miðju upp að gömlu aðalbyggingu Landspítalans. Gert er ráð fyrir fernum dyrum á 
byggingunni. 
 
8. 2 Stigahús: Tillaga 2 

 

 
 
Miðjan á stigahúsinu er miðjusett á torginu, í beinni línu við anddyri gamla Landspítalans. 
Þannig er torgið beintengt við aðalbygginguna.  
Stigahúsinu hefur verið breytt með því að bæta tveimur aukaeiningum við þær þrjár sem fyrir 
voru skv. upphaflegri teikningu. Stigahúsið samanstendur nú af fimm einingum: stigahúsinu 
sjálfu í miðjunni, lyftuhúsi við hliðina á því og anddyrisbyggingu; síðan eru tvær aðrar 
einingar til vinstri: eldhús og espressó-kaffihús. Átta gluggar eru á stigahúsinu, í anda 
glugganna á Tourette-klaustrinu í Frakklandi eftir Le Corbusier. Þar er notað gullinsnið, eins 
og svo oft hjá Le Corbusier. Í miðju glugganna eru svipaðar lágmyndir og á skúlptúrveggnum 
í tillögunni. Þakið á lyftuhúsinu er vaxið úthagatorfi. Skv. tillögu 2 liggja tröppur upp á þakið 
sem er þar með hugsað sem útsýnissvæði. Bæði er hægt að njóta þar útsýnis á góðum degi, 

en einnig nýtast tröppurnar til þess að drekka kaffi í hádeginu. Gert er ráð fyrir fernum dyrum 
á byggingunni. 
 
9. Steyptur stallur (í formi eins og þró, 5,4 x 2m) milli stigahússins og Burknagötu. Þar verða 
fjórir skúlptúrar (lækningaglös) úr hvítum marmara (1,1 x 1,5m). 
 

 
 
10. Tveir skúlptúrbekkir sem mynda sóleyjar úr 100% endurunnu gulu plasti, upplýstir í 
myrkri; sjá LOOP https://aart.dk/en/projects/loop. Skúlptúrarnir eru á milli stigahússins og 
Burknagötu. 
 

     
 
11. Bílakjallari. Tíu glerverk á bogadregna veggnum í innkeyrslu í bílakjallara sem kallast á 
við lituðu formin á skúlptúrveggjunum. Verkin eru inngreypt og með fláa inn í vegginn (dýpt 
30–40cm) og minna á gluggana í Notre-Dame du Haut eftir Le Corbusier; í þeim er litað gler 

með lýsingu á bak við. Auk þess liggja stór ljósop með lituðu gleri frá skúlptúrgarðinum niður 
í bílakjallarann og veita birtu inn í hann. 

Yfirlitsmyndir af Sóleyjartorgi skv. tillögu 1 og 2 

